
�� Yapon mənşəli amerikalı politoloq Frensis 

Fukuyama 1992-ci ildə yazdığı “Tarixin sonu və son insan” 
adlı əsərinə görə daha çox tanınır. Kitabda o, insan tarixinin 
inkişafının ideologiyalararası mübarizədən ibarət olduğunu 
və sonda liberal-demokratiyanın qalib gəldiyini qeyd edir. 
Amerikalı politoloq iddia edir ki, liberal demokratiyaların 
dünyada yayılması bəşəriyyətin sosiomədəni təkamülündə 
yekun nöqtənin qoyulmasını təsdiqləyəcək və insan 
hakimiyyətinin son forması olacaq. Yəni ABŞ və SSRİ-nin 
hegemon olduqları ikiqütblü sistemdən yaxasını qurtaran 
bəşəriyyət qarşıdurmadan uzaqlaşaraq, liberal münasibətlər 
sisteminə qədəm qoyacaq. 

Ancaq son illərin müşahidələri 
göstərir ki, Frensis Fukuyamanın 
tezisi özünü doğrultmadı. Əksinə, 
dünya sürətlə qütbləşir, qloballaş-
manın aradan qaldırmağa çalış-
dığı ayırıcı sərhədlər də yenidən 
ucaldılır. Belə  təhlükəli atmosfer 
şəraitində formalaşmış mürəkkəb 
geosiyasi reallıqları nəzərə alan 
Azərbaycan dövləti milli maraq-
ların təmin olunmasına yönəlmiş 
müstəqil siyasətini uğurla davam 
etdirir. Prezident İlham Əliyevin 
Nazirlər Kabinetinin 2016-cı ilin 
doqquz ayının sosial-iqtisadi inkişa-
fının yekunlarına və qarşıda duran 
vəzifələrə həsr olunmuş iclasında 
dediyi kimi, “Azərbaycan xalqı 
apardığımız siyasəti dəstəkləyir, 
bu dəstəyə sadiqdir və görür ki, 
bizim siyasətimizə alternativ siyasət 
yoxdur”.

XX yüzillikdə Qərbdə uzun 
illər düşüncələrdə kök salmış 
klassik ideya və meyarların şübhə 
altına alınması artıq tarixi reallıq-
dır. Bunun nəticəsində də süngərlə 
qarşılanan və ilk baxışdan para-
doksal görünən yeni yanaşmaların 
meydana gəlməsi zaman məsələsinə 
çevrilmişdi. Qeyd yerinə düşər ki, 
həmin yanaşmalar nizamlılıqdan 
xaosa, pozitivdən neqativə keçidi 
ifadə edən və klassik dövr üçün 
ziddiyyətli hesab olunan nəzəri 
təhlil üsullarına üstünlük verir-
di. Amerikalı politoloq Frensis 
Fukuyama da eyni yolu seçdi. O, 
elmi təfəkkür üçün qeyri-adi olan 
"tarixin sonu” terminini irəli sürdü 
və sonra isə ağılları qarışdıran 
"tarixin gələcəyi” haqqında təhlili 
qələmə aldı.

Qərb oxucuları F.Fukuyamanın 
belə bir tezisini alqışladılar ki, 
Qərbin seçdiyi mənəvi dəyərlər və 
həyat tərzi yeganə düzgün yoldur 
və tarixin gedişi də bunu sübut edir. 
Amma kitabın işıq üzü görməsindən 
ötən müddət ərzində tarixin 
gedişatı göstərdi ki, dünya liberal   
münasibətlər sisteminə keçməkdən 
çox uzaqdır. Qərbin seçdiyi və 
dəstəklədiyi mənəvi dəyərlərin və 
həyat tərzinin yeganə doğru yol 
olduğu iddia edilən tezislər “axsa-
yır” və cəmiyyətin inkişafında milli 
xüsusiyyətlərin nəzərə alınmasının 
vacibliyini önə çıxaran mövqelərin 
güclənməsinə səbəb olur. 

Azərbaycan Prezidenti İlham 

Əliyev Nazirlər Kabinetinin 2016-cı 
ilin doqquz ayının sosial-iqtisadi 
inkişafının yekunlarına və qarşıda 
duran vəzifələrə həsr olunmuş icla-
sında dünyanın, xüsusilə də Qərbin 
qarşılaşdığı problemlərin doğurdu-
ğu siyasi-iqtisadi, eləcə də huma-
nitar çətinliklər yaratması barədə 
fikirlərini açıqlamışdır. Hazırda 
dünyada siyasi və hərbi böhran ya-
şandığını qeyd edən dövlət başçımız 
xüsusilə vurğulamışdır ki, dünyanın 
müxtəlif bölgələrində qanlı toq-
quşmalar, müharibələr alovlanır, 
risklər, təhdidlər artır. Yaxın Şərqdə 
vəziyyətin kritik həddə çatdığını 
bildirən Prezident İlham Əliyev 
əlavə etmişdir ki, Yaxın Şərqdə 
müşahidə olunan qarşıdurma çox 
böyük fəlakətə gətirib çıxara bilər. 
Çünki vəziyyət getdikcə kəskinləşir. 

Dövlət başçısı çıxışında Yaxın 
Şərq böhranının “məhsulu” olan 
mühacir probleminə də toxunmuş-
dur. Mühacir probleminin bütün 
dünyada müşahidə olunduğunu 
deyən Prezident İlham Əliyev 
təəssüflə bildirmişdir ki, çıxılmaz 
vəziyyətdə qalmış mühacirlər 
Avropada  çox vaxt yaxşı qarşılan-
mırlar. Dövlət başçısı vurğulamışdır 
ki, Avropada mühacir probleminin 
dərinləşməsi sivilizasiyalararası 
münasibətlərə çox zərbə vurur: 
“Biz artıq neçə ildir çalışırıq 
ki, mədəniyyətlərarası dialoqu 
gücləndirək. Bizim fəaliyyətimiz 
dünyada böyük rəğbət qazanıb. 
Ancaq əfsuslar olsun ki, dünyanın 
müxtəlif ölkələrində tendensiya əks 
istiqamətdə gedir”.

F.Fukuyama liberal demok-
ratiya ideyalarının təntənəsinə 
ümid bəsləyir. Ancaq mühacir 

probleminin Qərbdə tam baş-
qa mənzərə yaratdığını, radikal 
əhval-ruhiyyənin gücləndiyini 
göstərir. Bu məqama diqqət yetirən 
Prezident İlham Əliyev mühacir 
probleminin doğurduğu riskləri belə 
qiymətləndirir: “Miqrant böhranı 
öz növbəsində Qərb ölkələrində 
radikal partiyaların xeyrinə işləyir, 
onlar daha çox səs toplayırlar. 
Bu, ilk növbədə, onu göstərir ki, 
cəmiyyət artıq onlara daha böyük 
dəstək verir, eyni zamanda, əgər 

gələcəkdə bu meyil davam etsə, bu 
partiyalar hakimiyyətə gələcəklər, 
– ondan sonra onların siyasətinin 
nədən ibarət olacağı heç kəs üçün 
sirr deyil”. Ölkə başçısı radikal 
qüvvələrin Avropa hakimiyyətə 
gələcəyi təqdirdə sivilizasiyalararası 
qarşıdurmanın dərinləşəcəyini də 
istisna etmir. Azərbaycan Prezidenti 
çıxışında, xüsusi olaraq, vurğula-

mışdır ki, xalq bütün bu reallıqları 
bilməlidir. İstər Cənubi Qafqaz re-
gionunun, istərsə bütovlükdə, dün-
yanın dəyişdiyini qeyd edən dövlət 
başçısı bildirmişdir ki, Azərbaycan 
öz siyasətini yeni reallıqlara uyğun 
yürütməlidir. 

Məşhur politoloq Zbiqnev Bje-
zinskinin vacib əhəmiyyətli strateji 
materik saydığı Avrasiyada mühüm 
rol oynaması ilə seçilən Azərbaycan 
beynəlxalq münasibətlər sisteminin 
fəal üzvü kimi, bu prosesləri ya-

xından izləyir və sərt, eyni zaman-
da, amansız rəqabətin aparıldığı 
mürəkkəb geosiyasi atmosferdə 
ölkənin hərtərəfli inkişafında 
milli maraqların təmin edilməsinə 
yönəlmiş müstəqil siyasət yürüdür. 
Prezident İlham Əliyev Nazırlər 
Kabinetinin son iclasındakı çıxışın-
da Azərbaycan dövlətinin müstəqil 
siyasət yürütdüyünü və buna görə 

də, ölkədə inkişaf və sabitliyin oldu-
ğunu demişdir. Azərbaycan xalqının 
aparılan siyasəti dəstəklədiyini, bu 
dəstəyə sadiq olduğunu vurğulayan 
ölkə başçısı əlavə etmişdir ki, xalq 
iqtidarın həyata keçirdiyi siyasətə 
alternativ siyasətin olmadığını 
görür: “Alternativ siyasət fəlakət 
ola bilər, yenə Azərbaycanı uçuru-
ma apara bilər, yenə Azərbaycanı 
qırğın meydanına çevirə bilər”. 
Ölkə başçısı Azərbaycanın öz yolu 
ilə getdiyini bildirmiş və ölkənin 

inkişafında ancaq milli maraqlara 
cavab verən addımların atılacağı-
nı diqqətə çatdırmışdır. “Bu gün 
Azərbaycan müxtəlif beynəlxalq 
təşkilatlarda çox böyük rol oynayır 
və böyük rəğbət qazanıbdır. Ancaq 
biz hara inteqrasiya etməliyik?”, 
sualını verən Prezident İlham 
Əliyev, həm də əlavə etmişdir ki, 
ikili standartların olduğu birliyə 

inteqrasiya olunmadığına görə 
Azərbaycan dövlətinə qarşı bəzi 
hallarda təzyiqlər də olur, kampa-
niyalar da aparılır, müxtəlif iftiralar 
da uydurulur. 

Azərbaycan Prezidenti 
müstəqilliyin, müstəqil siyasətin, 
milli maraqların qorunmasının ölkə 
üçün əsas vəzifə olduğunu dəfələrlə 
vurğulamışdır. Azərbaycanın bütün 
təzyiqlərə, bəzi hallarda təxribatlara 
baxmayaraq, öz yolundan 
dönməyəcəyini həmişə açıqlamışdır. 
Nazirlər Kabinetinin 2016-cı ilin 
doqquz ayının sosial-iqtisadi inkişa-
fının yekunlarına və qarşıda duran 
vəzifələrə həsr olunmuş iclasında 
ölkə başçısı bir daha vurğulamışdır 
ki, Azərbaycan öz yolu ilə gedir.

Prezident İlham Əliyev Av-
ropanın vacib strukturları ilə sıx 
əməkdaşlıq əlaqələrinin qurulduğu-
nu xatırlatmışdır. Avropa İttifaqının 
9 üzv ölkəsi ilə strateji tərəfdaşlıq 
müqaviləsinin imzalandığını xatır-
ladan ölkə başçısı əlavə etmişdir ki, 
Azərbaycan 15 ildir Avropa Şura-
sında fəaliyyət göstərir və həmin 
mühüm təşkilatda mövqelərimiz 
gündən-günə möhkəmlənir: “Biz 

hətta o təşkilatda da dönüş yarada 
bilmişik. Avropa Şurası Parlament 
Assambleyasındakı deputatların 
əksəriyyəti artıq görür ki, bizə qarşı 
ədalətsizliklər, ikili standartlar olub 
və bu gün vəziyyət tam normaldır. 
Ona görə əməkdaşlıqla bağlı bizim 
heç bir problemimiz yoxdur”. 
Rəsmi Bakının Avropa strukturları 
ilə əməkdaşlığa meyilli olduğunu 

bildirən Prezident İlham Əliyev 
tövsiyəsini də belə açıqlamışdır: 
“Biri var əməkdaşlıq, biri də var in-
teqrasiya. Bax, bu iki sözün arasında 
fərqi bilməyənlər bu gün bir daha 
eşitsinlər və yersiz, özlərini təbliğ 
etmək, kiminsə xoşuna gəlmək üçün 
söz-söhbətlərə son qoysunlar”. 

Prezident İlham Əliyev çıxı-
şında digər beynəlxalq təşkilatlarla 
münasibətlərə də toxunmuşdur. Bir 
il ərzində Azərbaycanın Avropa 
Parlamenti ilə bütün əlaqələrini 
kəsdiyini, Avronest qurumundan 
çıxdığını xatırladan ölkə başçısı 
demişdir ki, sadalanan təşkilatlarla 
münasibətlərin böhrana girməsinin 
günahı qarşı tərəfdə olmuşdur. 
Azərbaycana qarşı ədalətsizlik 
nümayiş etdirilməsinin hər iki 
təşkilatla münasibətlərin belə 
xoşagəlməz həddə gəlməsinin əsas 
səbəbi olduğunu vurğulayan dövlət 
başçısı açıqlamışdır ki, heç bir 
təzyiq və təhqirlə məqsədlərinə çata 
bilməyəcəklərini anlayanlar bu gün 
ikitərəfli münasibətlərdə yaranmış 
xoşagəlməz vəziyyəti müsbətə 
doğru dəyişdirməyə çalışırlar. Av-
ropa Parlamentinin belə hərəkətlərə 
yol verdiyinə görə təəssüf etdiyi-
ni bildirən bəyanatını xatırladan 
ölkə başçısı əlavə etmişdir ki, 
Azərbaycan da konstruktiv mövqe 
nümayiş etdirərək, münasibətlərin 
bərpa olunmasına razılıq vermişdir. 
Qeyd etmək vacibdir ki, Prezident 
İlham Əliyev bu yaxınlarda Avropa 
Parlamenti tərəfindən səslənən 
rəsmi bəyanatı qurumun Ermənistan 
– Azərbaycan, Dağlıq Qarabağ 
münaqişəsi ilə bağlı çox ədalətli 
mövqe nümayiş etdirməsi kimi 
qiymətləndirmişdir. 

Hazırda beynəlxalq ictimaiyyət 
mürəkkəb siyasi-iqtisadi, eləcə də, 
humanitar problemlərlə üz-üzədir. 
Avrasiyanın həyati əhəmiyyətli 
regionlarında qanlı toqquşmalar da-
vam edir. Qütbləşmənin sürətləndiyi 
bir vaxtda Azərbaycan rəhbərliyi 
müstəqil siyasət yürüdülməsini 
ölkənin milli maraqlarına uyğun 
hesab edir və iqtisadi potensialı ar-
tıracaq addımlar atacağını açıqlayır. 
Prezident İlham Əliyevin dediyi 
kimi, bu gün Azərbaycan bütün 
məsələlərdə prinsipial mövqe nü-
mayiş etdirir, dünyada gedən işlərlə 
bağlı mövqeyi var, rəsmi Bakı da bu 
mövqeyi çəkinmədən ifadə edir.

Bir sözlə, ölkə başçısının 
Nazirlər Kabinetinin son iclasında 
səsləndirdiyi fikirlər belə deməyə 
əsas verir ki, Azərbaycan dövləti 
mövqelərinin güclənməsinə müsbət 
təsir göstərən fəaliyyətini bundan 
sonra da davam etdirəcək, mümkün 
təsir və təzyiqlərə rəğmən xalqın 
rifah halını daha da yüksəltmək 
istiqamətində əzmlə çalışacaq.

Səbuhi MƏMMƏDOV,  
“Xalq qəzeti”

Prezident İlham ƏLIYEV:  
Azərbaycan bütün məsələlərdə 
prinsipial mövqe nümayiş etdirir

�� Müasir dünyada yüksək texnologiyalara 
sahib inkişaf etmiş ölkələr var. Onların bəşəriyyətə çox 
yardımları ola bilər. Ancaq real təcrübə tamamilə başqa 
mənzərəni ortaya qoyur. Milyonlarla insan öz yurdundan 
didərgin salınır. Zorakılıq qurbanı olanların sayı azalmır. 
Qadın, uşaq və qocalarla qeyri-insani rəftar təəssüf 
doğurur. Hazırda bütün dünya üzrə qaçqınların, məcburi 
köçkünlərin, münaqişələr zamanı zorakılığa məruz 
qalanların problemlərinin həlli ilə bağlı geniş müzakirələr 
aparılır. Rəsmi məlumatlara görə, bu gün dünya miqyasında 
münaqişələr və zorakılıq nəticəsində yurdlarından didərgin 
düşənlərin sayı 65 milyon nəfərə qədərdir. Təbii fəlakətlər 
və iqlim dəyişikliyi nəticəsində isə hər il 25 milyon insan 
öz evini tərk edir. Kifayət qədər yüksək rəqəmlərdir. 
İlk baxışdan ən inkişaf etmiş dövlətlər təsirli tədbirlər 
görməlidirlər. Ancaq reallıq başqa mənzərəni ortaya qoyur.

Humanizmin ünvanı: 
Azərbaycan fəallığını artırır

Müstəqil Azərbaycan dövlətinin 
25 illik mövcudluq müddətində 
göstərdiyi təşəbbüslərə milli ma-
raqlar mövqeyi ilə yanaşı, regional 
və qlobal kontekstdə yanaşdıqda, 
çox maraqlı özəlliklərə rast gəlirik. 
Bu gənc, azad ölkənin rəhbərliyi 
bütün bəşəriyyət və insanlıq 
üçün əhəmiyyətli proqramlar 
reallaşdırmaqdadır. Azərbaycanın 
təşəbbüsləri sosial-mədəni, huma-
nitar, siyasi, təhlükəsizlik, iqtisadi, 
energetik, ekoloji sferaların hər 
birini əhatə edir. Nəinki Cənubi 
Qafqazda,  postsovet məkanında da 
ikinci belə nümunə yoxdur.

Bakıda sentyabrın son 
günlərində keçirilmiş V Beynəlxalq 
Humanitar Forumda müzakirə 
edilən məsələlərin fonunda yu-
xarıdakı fikirlər daha maraqlı və 
aktual rakursda görünür. Həmin 
tədbirdə geniş və dərin məzmunlu 
nitq söyləyən ölkə Preziden-
ti İlham Əliyev maraqlı faktlar 
gətirib. Dövlət başçısı bildirib 
ki, Azərbaycan dövlətlərarası 
əməkdaşlıq naminə beynəlxalq 

tədbirlərə ciddi yer verir. Bakı 
bu istiqamətdə əhəmiyyətli 
təşəbbüslərin müəllifidir. Onların 
sırasında Bakı Beynəlxalq Hu-
manitar Forumunun xüsusi yeri 
vardır. Bundan başqa, iki ildən bir 
Azərbaycanda mədəniyyətlərarası 
dialoqa həsr edilmiş forum keçirilir. 
Bir neçə il əvvəl isə dünya dinləri 
liderlərinin Bakı Zirvə görüşü olub. 
2016-cı ildə Azərbaycan BMT-nin 
Sivilizasiyalararası Alyansının VII 
Qlobal Forumuna ev sahibliyi edib.

 Bütün bu tədbirlərdə əsas 
olaraq humanitar əməkdaşlığa, 
multikulturalizmə, qaçqın və 
köçkünlərə yardım məsələlərinə, 
qarşılıqlı əməkdaşlığın, etiba-
rın gücləndirilməsinə və baş-
qa əhəmiyyətli problemlərə 
aid mövzular müzakirə edilib. 
Azərbaycanın yuxarıda vur-
ğuladığımız təşəbbüslərini 
təsnifatlaşdırsaq, zəngin bir 
mənzərə alınır. Onların hamı-
sını səciyyələndirən Bakının 
humanizmə, əməkdaşlığa, tolerant-
lığa, mədəniyyətlər və dinlər ara-
sında real dialoqa töhfə verməsidir. 
Azərbaycan rəhbərliyi humanitar 
fəlakətlərin qarşısının alınması, 

öz yurdlarından didərgin düş-
müş insanlara dünyanın istənilən 
yerində hərtərəfli dəstək verilməsi 
istiqamətində təsirli addımlar atıb. 
Eyni zamanda, bu məqamların 
təşviqi üçün beynəlxalq təşkilatlar 
çərçivəsində ciddi fəaliyyət 
göstərib.

Rəsmi Bakının bu cür xeyir-
xah siyasəti bir mühüm məqamın 
fonunda daha əhəmiyyətli görü-
nür. Məsələ ondan ibarətdir ki, 
Azərbaycan özü uzun illərdir ki, 
təcavüzün qurbanıdır. Ermənistan 
ərazimizi işğal edib, milyon-
larla dinc insanı öz yurdundan 
didərgin salıb, mədəniyyət 
abidələrimizi (hətta qəbirləri belə) 
dağıdıb. Ermənilərin törətdikləri 
vəhşiliklərin sayı-hesabı yoxdur. 
Buna baxmayaraq, rəsmi Bakı 

zərrə qədər də aqressiv, başqası-
na kin-küdurət bəsləyən siyasət 
yeritməyib, əməkdaşlıqdan qaçma-
yıb. Əksinə, daha böyük cəsarət və 
müdriklik nümayiş etdirərək, ya-
ranmış böhrandan ağıl, humanizm, 
mədəniyyət, tolerantlıq, dialoq 
vasitəsilə xilas olmağa üstünlük 
verib.

Ənənəyə sadiqlik: böyük 
dövlətlər üçün ibrət dərsi

Prezident İlham Əliyev 
bunun əsas səbəbini gözəl ifadə 
edib. Dövlət başçısı bildirib ki, 
humanizm, əməkdaşlıq, multikul-
turalizm Azərbaycan cəmiyyəti 
və dövlətinin mahiyyətindədir, 

ənənədə həmişə mövcud olub. 
Müasir dövrdə isə bu, daha sistemli 
şəkildə dövlət siyasəti səviyyəsində 
davam edir.

Bəs Azərbaycanın bu 
təşəbbüsləri fonunda dünyada nələr 
baş verir? Nə qədər qəribə olsa da 
qlobal miqyasda daha çox antihu-
manist xarakterli hadisələrə rast 
gəlirik. Onların bir qismi haqqında 
UNESCO-nun baş direktorunun 
müavini Qetaçyu Enqida V Bakı 
Beynəlxalq Humanitar Forumun-
da çıxışı zamanı danışıb: “Biz 
ayrıca sosial transformasiyalar 
və faciələrdən qurtulmağa çalı-
şan insanların yerdəyişməsi ilə 
səciyyələnən, sülhə yeni təhdidlər 
gətirən qloballaşma dövründə 
yaşayırıq. Yoxsulluq davamlı olaraq 
qalır, bərabərsizlik dərinləşir. 

Dünya zəmanəmizin ən ağır 
qaçqın və məcburi köçkün böh-
ranları ilə üzləşməkdədir. Bütün 
bunlar milyonlarla qadın və kişini 
böyük əzablara düçar edən, ən 
çox ağrı-acısını gənclərin çəkdiyi 
radikallaşma və zorakı ekstremizm 
mühitindən qaynaqlanan "mədəni 
təmizləmə" ilə fərqlənən və daha 
tez-tez baş verən münaqişələrin 
birbaşa fəsadlarıdır”.

Bizcə, maraqlı fikirlərdir. 
Burada etiraf olunur ki, bir sıra 
dairələr dünyada müxtəlif ad altın-
da, əslində, "mədəni təmizləmə" 
siyasəti aparmağa çalışırlar. Bunun 
üçün isə cəmiyyətlərdə, xüsusilə, 
Qərbdə radikallaşma və zorakı 

ekstremizm mühiti yaradırlar. Pre-
zident İlham Əliyev də forumdakı 
nitqində təəssüflə vurğulayıb ki, 
Avropanın bir sıra ölkələrində radi-
kalizm, islamofobiya, dözümsüzlük 
kimi hallar getdikcə vüsət alır. 
Ölkə başçısı açıq bəyan edib: "...
islamofobiya bütün İslam aləmini 
narahat edir, incidir. Çünki həm 

bəzi kütləvi informasiya vasitələri, 
həm də bəzi qeyri-hökumət 
təşkilatları, bəzi siyasətçilər qəsdən 
İslam haqqında, dinimiz haqqında 
mənfi rəy formalaşdırırlar. İslamı 
terrorla eyniləşdirirlər. Halbuki 
terrordan ən çox əziyyət çəkən elə 
müsəlman ölkələridir. Bəzi Avropa 
ölkələrinin rəhbərləri "stop İslam" 
deyirlər. Bəziləri deyir ki, biz 
miqrantları qəbul etməyə hazırıq, 
ancaq müsəlman miqrantları yox. 
Bu, nədir? Bu, XXI əsrdə Avropada 
yenidənmi faşizmin baş qaldırma-
sıdır? Əfsuslar olsun ki, buna nə 
beynəlxalq təşkilatlar, nə ayrı-ayrı 
ölkələr reaksiya verir, sanki, bu 
belə də olmalıdır. Çox təhlükəli 

meyillərdir və biz mütləq bu barədə 
danışmalıyıq”.

Biz burada müqayisələr apara 
bilərik. Azərbaycan nankor qon-
şularından ağır zərbələr almasına 
baxmayaraq, dialoq, tolerantlıq, 
faydalı əməkdaşlıq yolunu tutub. 
Özünü demokratiya, sivil inkişaf 
beşiyi adlandıran bəzi ölkələr isə 

insanlara dini fərqliliyə görə əzab 
verir, onların haqqını tapdalayır, 
təhqir edir və ölkəyə buraxmaq 
istəmirlər. Bu, nədir? Belə çıxır ki, 
beynəlxalq dairələrin azərbaycanlı 
qaçqın və didərginlərin öz yurdla-
rına qayıtması istiqamətində tutarlı 
iş görməməsi təsadüfi deyil. Yaxın 
Şərqdən məcburən Avropaya miq-
rasiya edən minlərlə müsəlmanın 
hüquqlarının məhz Avropada 
tapdanması da təsadüfi deyil. 
Azərbaycanla Avropanın humanitar 
fəlakətə münasibətlərindəki fərqlər 
tam aydındır.

Məhz həmin fərqlərə görə 
BMT-nin Dağlıq Qarabağ və ətraf 
rayonların işğalı ilə bağlı olan 

4 qətnaməsi yerinə yetirilmir. 
Azərbaycan xristianların mədəni 
abidələrini təmir etdirdiyi, onların 
mədəniyyətinə hörmətlə yanaşdığı 
bir zamanda, Avropanın inkişaf 
etmiş ölkələri müsəlmanlara qarşı 
ikili standartlarla hərəkət edirlər. 
Dünya bu təzaddan çox əziyyət 
çəkib və çəkmədə davam edir. 
Ancaq siyasətçilər bunu duya 
bilirlərmi?

Məsələ Azərbaycanın 
təşəbbüsləri fonunda daha dü-
şündürücü görünür. Çünki qlobal 
miqyasda humanitar fəlakət daha 
da dərinləşir. Getdikcə daha çox 
insan faciəyə düçar olur. Böyük 
dövlətlər isə bunun qarşısını almaq 
üçün heç bir addım atmırlar. Sanki, 
bəşəriyyətin vicdanı ikiyə bölü-
nüb – onun bir tərəfində var-dövlət 
içində yaşayan, lakin riyakarlığa 
yuvarlanmış bir qisim, digərində isə 
adi insan haqlarından belə məhrum 
olunmuş, üstəlik, bütün günah-
lar üzərinə atılmış məzlumlar! 
Azərbaycan öz siyasəti ilə göstərir 
ki, zülmə məruz qalanların ya-
nındadır. Dinindən, irqindən asılı 
olmayaraq, haqqı tapdanan hər 
bir insan övladının yardımçısı-
dır. Bu məsələlərdə dünyanın 
Azərbaycandan öyrənməli olduğu 
çox məqamlar mövcuddur. V Bakı 
Beynəlxalq Forumu bu tezisi bir 
daha təsdiq etdi!

